
En il Partenz d’Amez: d’Aschera enfin Fideris
■ Lieu principal dal Partenz Dadora e
d’Amez furma Aschera (Schiers), in
center regiunal cun ospital, scola me-
dia e numerusas interpresas. Da la val
en suondan alura a sanestra da la
Landquart las vischnancas da Furna,
Jenaz e Fideris che furman il cirquit da
Jenaz (Gianatsch).

Schiers (Aschera)
Vischnanca politica, cirquit Aschera,
district Partenz/Tavau (avant il 2001
Landquart Sut), situada lung la via en il
PartenzDadora a la sbuccada dal Schrau-
bach. Lieu principal dal Partenz Dadora
e d’Amez. La vischnanca cumpiglia il
vitg d’Aschera cunTersier en il funs da la
val e las fracziuns purilas da Lunden, Fa-
jauna-Stels, Maria-Montagna, Pusserein
e Scuders sin las spundas orientadas vers
il sid. L’aclaun da Sigg è passà il 1875 dad
Aschera a la vischnanca da Valzeina.
1101 Scieres, tudestg Schiers (uffizial).
1780 1110 abitants; 1850 1741; 1900
1654; 1950 2312; 2000 2637.

Dal temp da bronz han ins chattà ad
Aschera in singul object, a Montagna in
deposit d’objects u da stgazis. A Chrea è
documentada ina culegna dal temp da
fier tardiv. In chat da munaidas a Mon-
tagna datescha dal temp roman. Chats
ed auters fastizs scuverts ad Aschera e
conturns dattan perditga d’ina culegna
abitada permanentamain dal temp antic
fin al temp medieval tempriv. En l’iert da
la pravenda èn vegnids a la glisch il
1955–60 restanzas da duas pitschnas ba-
selgias cun santeri dal temp cristian tem-
priv (passa 100 fossas dal 5avel–7avel
tschientaner). En il 12avel tschientaner
possedevan ils canonis da Cuira, grazia
ad in legat episcopal d’enturn il 1100 ed
a donaziuns dal maun secular, il pli bler
terren ad Aschera. Era ils baruns de Vaz
ed ils chavaliers de Aspermont possede-
van en il 13avel tschientaner terren ad
Aschera. Ils dretgs suverans èn passads,
suenter l’extincziun da la dinastia deVaz,
als conts de Toggenburg, il 1436 als si-
gnurs de Montfort e de Matsch, a partir
dal 1452 a quels de Matsch en l’entira
dretgira d’Aschera. Il domini austriac ha
durà dal 1496 fin il 1649. Entaifer la
dretgira d’Aschera, naschida durant il
domini da Solavers, è sa sviluppada ina
dretgira da canonis ch’è s’unida il 1436,
ensemen cun il cumin d’Aschera, a la Lia
da las Diesch Dretgiras. Ella è vegnida
incorporada il 1506 en il cumin d’Asche-
ra ch’è sa dividì en duas mesas dretgiras
il 1679. La germanisaziun a partir da la
Val dal Rain (Alemans) e da Tavau
(Gualsers) è ida a fin enturn il 1550. La
baselgia da S. Gion, menziunada per
l’emprima giada il 1101, era da quel
temp probablamain la baselgia principa-
la da la val; ella aveva en il temp medieval
tardiv ina plaiv che s’extendeva da
Sievgia fin a Cuvlignas. L’autoritad secu-
lara aveva il dretg da collatura. Pauc temp

suenter la refurmaziun ad Aschera
(1563) han ils canonis bandunà il vitg,
ed il 1677 han els vendì lur davos dretgs
e bains. La baselgia e la vischnanca èn
vegnidas destruidas duas giadas: il 1622
tras in’armada austriaca ed il 1767 tras in
incendi. Enturn il 1800 predominavan
ad Aschera l’agricultura e l’allevament da
muvel (economia d’alp). Fin il 2005 è la
part dal sectur primar sa diminuida dad
80% a 10% en favur dal sectur terziar
(65%). L’industrialisaziun ed il svilup
dal traffic (via charrabla 1849, viafier
1889, sviament 1967) han promovì la
migraziun. Suenter il 1945 è l’agricultu-
ra vegnida mecanisada. Ils vegls ma-
stergns, sco per exempel la construcziun
dad orglas (fin il 1850), èn vegnids rem-
plazzads tras mazlarias, stamparias, in-
dustrias da laina ed interpresas da con-
strucziun. Ad Aschera sa chattan la Scola
media evangelica (fundada il 1837), ina
scola da puras e tegnairchasa (dapi il
1950), in center da reuniun a Stels,
l’ospital regiunal dal Partenz (dapi il
1881) cun ina dimora per attempads ed
ina chasa da tgira, sco era la «Prättigauer
Zeitung» (dapi il 1901). Otto Clavuot

Schuders (Scuders)
Anteriura vischnanca politica, dapi il
1878 fracziun da la vischnanca politica
d’Aschera, situada sin la spunda dretga
sur la chavorgia dal Schraubach a la via
che maina tras il Schweizertor en il Mon-
tafun. A Scuders appartegna era l’aclaun
da Salfsch ch’era abità durant l’entir onn
fin il 1960. 1256 Schuder, tudestg Schu-
ders (uffizial). 1850 114 abitants. En il
16avel tschientaner (ma probablamain
gia a partir dal 12avel tschientaner) era
suttamess Scuders al domini feudal dal
chapitel catedral da Cuira. Il 1677 ha la
vischnanca cumprà ora ils davos bains e
dretgs episcopals. Fin il 1851 ha Scuders
furmà in vischinadi dal cumin d’Aschera
e fin il 1878 è stada la vischnanca pli u
main autonoma. Il 1593 ha Scuders
adoptà la cretta refurmada. Ecclesiastica-
main era la vischnanca dal 1573–93 ina
filiala da la plaiv d’Aschera, alura è ella
vegnida provedida davent da Sievgia fin
il 1595. Dapi alura posseda Scuders sco
plaiv autonoma in agen reverenda (per
part ensemen cun pravendas vischinas).
En il 16avel tschientaner exista a Scuders
in’industria da minieras. La chaplutta
dals miniers, consecrada a s. Onna, è
menziunada per l’emprima giada il 1508
(renovada 1929 e 1983). Dapi il 1867 è
Scuders periclità da sbuvadas da terren e
da bovas, da maniera ch’ins ha stuì inve-
stir blers daners en rempars. La via char-
rabla da Scuders ad Aschera, construida
il 1933, maina sur la punt da Salgina
(1930). Scuders ha sviluppà in turissem
da stad moderà. Otto Clavuot

Furna
Vischnanca politica, cirquit Gianatsch,

district Partenz/Tavau (avant il 2001
Landquart Sut). Abitadi sparpaglià situà
a 1351 m sin la spunda ost dal Furner
Berg (1824 m). Furna cumpiglia las cu-
legnas dad Usserberg, Mittelberg e Hin-
terberg sco era l’aclaun da Furnerberg
(betg abità l’entir onn) cun Danusa,
menziunà sco abitadi gualser il 1394.
1479 Furnen. 1850 216 abitants; 1900
209; 1950 222; 2000 204. En il temp
medieval tardiv possedevan l’uvestgieu
daCuira ed ils conts vonToggenburg ter-
ren a Furna. En il 14avel e 15avel
tschientaner èn sa domiciliads qua
Gualsers sin bains sparpagliads ed han
germanisà la vischnanca. Furna ha ap-
partegnì a la dretgira auta da Castels, pli
tard a quella da Castels-Gianatsch.
Ecclesiasticamain ha la vischnanca fatg
part, avant e suenter la refurmaziun in-
troducida il 1526, da Gianatsch. Dapi il
1672 è Furna ina plaiv autonoma. La ba-
selgia da S. Gieri è vegnida erigida en-
turn il 1490, la tur il 1690. Il 1879 è ve-
gnida construida la via da Pragg a Furna,
ed il 1936 è la vischnanca vegnida collia-
da cun la rait d’autos postals. Furna è
vegnì electrifitgà pir il 1968 (sco davosa
vischnanca grischuna). La vischnanca ha
ina scola primara e dispona d’ina mode-
sta infrastructura turistica. Otto Clavuot

Jenaz (Gianatsch)
Vischnanca politica, cirquit Gianatsch,
district Partenz/Tavau (avant il 2001
Landquart Sura). La vischnanca cumpi-
glia la part veglia situada sin ina terrassa
a sanestra da la Landquart, ina part nova
construida lung la via en il fund da la val
sco era la fracziun da Pragg-Gianatsch a
l’aual da Furna e l’aclaun Rüti. Segunda

mesadad dal 12avel tschientaner Junazis,
tudestg Jenaz (uffizial). 1850 806 abi-
tants; 1888 997 (construcziun da la via-
fier); 1900 820; 1950 1053; 2000 1130.
En il 12avel tschientaner han il chapitel
catedral da Cuira e la claustra da S. Ni-
colai possess bains a Gianatsch. La suve-
ranitad territoriala exercitava il signuradi
da Castels. Il 1436 è la vischnanca da
Gianatsch s’unida a la Lia da las Diesch
Dretgiras sco part integrala da la dretgira
da Castels, separada il 1662 en las duas
mesas dretgiras da Castels-Gianatsch e
Castels-Luzein. La baselgia da S. Peder
(consecrada dapi il 1511 als sontgs Peder
e Paul), menziunada en la segunda me-
sadad dal 12avel tschientaner, era la ba-
selgia-mamma da Sontg Antönia e Fur-
na. Il dretg da collatura aveva il signuradi
da Castels. Refurmaziun a partir da ca.
1526. La germanisaziun, terminada a
l’entschatta dal 16avel tschientaner, è
succedida tranter auter tras ils Gualsers
immigrads en il Partenz a partir dal
14avel tschientaner. Il bogn da Gia-
natsch a Valdavos, avert tranter il 1733
ed il 1834, ha cuntanschì sia capacitad
maximala (130 giasts) suenter l’engron-
diment dal 1766. La funtauna d’aua mi-
nerala è accessibla al public dapi il 1941
(nov enchaschament da l’aua). En la vi-
schnanca predominava l’allevament da
muvel cun diversas alps, daspera vegni-
van pratitgadas la cultivaziun dad ers e la
pumicultura. L’amplificaziun dal stra-
dun (1843–63) e la colliaziun a la rait da
viafier (1889) han promovì il svilup in-
dustrial (oravant tut l’industria da con-
strucziun e l’elavuraziun da laina). La fa-
brica da plattas cumprimidas a Fadrein,
averta il 1947, ha creà numerusas plazzas
da lavur; ella è vegnida sanada en ils onns
1980 en consequenza da l’extrema im-
pestaziun da l’aria a Furna e Gianatsch,
ed il 2002 ha ella stuì declerar il concurs.
Il 1977 è vegnida averta la via da svia-
ment. Il 2005 lavuravan 44% da las per-
sunas activas a Gianatsch en il sectur se-
cundar, 31 % en il sectur terziar. Nume-
rus pendularis dal lieu, oravant tut en la
Val dal Rain da Cuira (2000 ca. 55%).
En il center dal vitg sa chattan imposan-
tas chasas da lain e l’uschenumnà
Schlössli dal 1822. Il 2000 è vegnì inau-
gurà a Gianatsch in center da scola, sedia
da la scola secundara per l’entir cirquit.

Otto Clavuot

Fideris (Fadrein)
Vischnanca politica, cirquit Gianatsch,
district Partenz/Tavau (avant il 2001
Landquart Sura), construida en furmada
crusch lung la via veglia che colliava il
Partenz ed il Scanvetg, cun las fracziuns
da Strahlegg e Fadrein Au. 1371 Fidris,
1572 rumantsch Foedrain (Chiampell),
tudestg Fideris (uffizial). 1850 460 abi-
tants; 1900 363; 1950 524; 2000 586.
Singuls chats dal temp da bronz. En il

temp medieval tardiv era ina part impur-
tanta dal terren en possess da la preposi-
tura da S. Giachen a Claustra (ina curt
cun dudesch bains) e da l’uvestgieu da
Cuira. Il chastè da Strahlegg, situà en vi-
schinanza da l’aclaun cun il medem num
a la via veglia da Fadrein a Cuvlignas, da-
tescha da l’emprima mesadad dal 13avel
tschientaner. El appartegneva en il
14avel tschientaner als Straiffs, a partir
dal 1403 als conts vonToggenburg (ban-
dunà en il 15avel tschientaner). Ils dretgs
suverans exercitava il signuradi da Ca-
stels. Il 1436 è Fadrein s’unì a la Lia da
las Diesch Dretgiras sco part da la dre-
tgira da Castels. La baselgia da S. Gallus,
menziunada il 1443, ha fatg part fin a la
refurmaziun da Fadrein (enturn il 1530)
da la plaiv da S. Gion ad Aschera ed è
alura vegnida pastorada davent da Gia-
natsch fin il 1641. Ils Gualsers, immi-
grads en il 14avel tschientaner, han fun-
dà la culegna da Tarnuz (1900 m). Ger-
manisaziun terminada enturn il 1530. Il
1464 è attestà in Fadrein Bogn, destruì
il 1545 da l’aua gronda e reconstruì per
decret da Peter Finer, avugà austriac a
Castels. Quest bogn è stà en funcziun fin
il 1939 ed era il bogn d’aua minerala il
pli impurtant dal Partenz (1895 240
giasts preschents il medem mument). Il
1967 è il bogn da Fadrein vegnì sutterrà,
ensemen cun las funtaunas, dad ina bo-
va. Fin en ils onns 1850 predominava
l’economia agricula da subsistenza, alura
oravant tut l’allevament da muvel. Gra-
zia a las grondas surfatschas da guaud
giugava l’economia forestala anc enturn
il 2000 ina rolla impurtanta, e Fadrein
posseda in’atgna resgia communala. La
fabrica da plattas cumprimidas a Fadrein
Au, en funcziun dapi il 1947, ma serrada
il 2002, era da quel temp la pli gronda
interpresa d’elavuraziun da laina dal
chantun Grischun. Il 2005 lavuravan
33% da las persunas cun activitad da gu-
dogn a Fadrein en il sectur primar, 41%
en il sectur terziar. In’ulteriura funtauna
da gudogn è il turissem d’enviern prati-
tgà sin ils Fideriser Heuberge, occupads
la primavaira e l’atun da l’armada per
exercizis da tir. En il center dal vitg cun
sias bellezzas chasas patrizianas e burgai-
sas cuntinueschan restaurants da gour-
met cun la tradiziun gastronomica da Fa-
drein Bogn. Otto Clavuot

Schiers (Aschera) furma il center regiunal dal Partenz Dadora e d’Amez.

Enturn il 1900 tutgava Bad Fideris tar ils pli enconuschents bogns da cura dal Grischun.


